Dr Eschabam
De mag ma,

de hat ma geara,

der söt nuit,

mit dem kann ma tia, was ma will.

’m Eschabam,

dem geit ma da schlechtesta Platz,

an Stuahaufa in dr Ohnawanta.

A Zausail kann’r drsetza,

da Hang darf’r heba, daß’r nit arutscht,

und wenn’r sih amal wohl fihlt,

d’ Arma nach dr Sunna schtreckt,

amal eppas mächt, hat ma an Zoara

und stutzt’n zrugg zu’ma Krippl.

Er trät’s mit Geduld

wia dr Herrgott am Kreiz.

Dr Stumpa schlät aus, ’s Blättrdach,

’s Opfr vrgolta, tausadfach.

